
Regalar dapli temps als cussadents
Ella Casa s. Gion a Cumpadials fan giuvenils experientschas per la veta

DA GIUSEP VENZIN

■ «La Casa Sogn Giusep sepresenta
sco liug da sentupada denter vegl e
giuven.» Per Ingrid Ritter, la menadra
dalla casa da tgira ed attempai a
Cumpadials, ei quella construcziun
scretta el muossavia buca mo ina fra-
sa, ella ei in credo. Il temps da stad oc-
cupescha la casa che festivescha uonn il
giubileum da 60 onns dudisch giuve-
nils. Quels giuvenils adempleschan in
survetsch da treis jamnas ella tgira, en
cuschina ed ella caffetaria. Ingrid Ritter
ch’ei era catecheta di: «Ei fa a mi pla-
scher da scolar giuvenils dil scalem su-
periur ella cumpetenza sociala.» La
dunna che habitescha a Laits sin ina ter-
rassa sur il vitg da Sumvitg, desista la
stad da vacanzas per saver accumpignar
ils giuvenils en lur engaschi. Tier l’in-
strucziun da ductrina seigi ella sesmar-
vegliada con pauc ch’ils giuvenils sap-
pien dalla glieud veglia. «Sch’ins vul ina
buna convivenza, ston ins saver dapli
d’ina autra generaziun.»

Dapi tschun onns
Dapi tschun onns s’engaschan giuvenils
dalla vischnaunca da Sumvitg ed era sin-
guls d’autras vischnauncas ella casa da
tgira ed attempai a Cumpadials. «Ils cus-
sadents schazegian quei. Tuts ein aviarts
per ils giuvenils.» Quei ha LQ era saviu
seperschuader sezza. Ella stanza da giugs
devan las duas scolaras Andrea Lechmann
da Sumvitg e Jennifer Mognetti da Ra-
bius giugs culs cussadents, e quei che la
menadra dalla casa haveva detg cuort
avon el discuors ei stau evident: «Las fa-
tschas dils cussadents tarlischan.» 

Igl engaschi dils giuvenils ha sistem:
«Igl atun annunzian ils giuvenils igl in-
teress e cuort suenter san els far in fuf-
fergnadi da miez di», di Ingrid Ritter.
Quei fuffergnadi duei dar al giuvenil ina
investa dil menaschi ed alla menadra la
pusseivladad da selecziunar: «Tier quella
selecziun setracta ei buca da gie ni na. Sin
fundament dil fuffergnadi e d’in dis-
cuors cul giuvenil decidel jeu nua ch’el
lavur las treis jamnas da stad.» El decu-
ors dil fevrer retscheivan ils giuvenils
posta dalla Casa s. Giusep, il contract da
lavur: «Igl affon duei sentir ch’ei setracta

d’in engaschi ligiont, el duei denton era
sentir ch’el ei impurtonts.» 

Cul contract da lavur enta maun, san
ils giuvenils era cu els ston luvrar e tgei
temps liber ch’els han a disposiziun. La
primavera cloma Ingrid Ritter ils giuve-
nils ad ina scuntrada obligatoria. Cun
quella caschun presenta Ritter era las
persunas da contact.  

Temps pils cussadents
«Nus essan cunscients da nossa respon-
sabladad ed ademplin l’incumbensa sur-
dada a nus.» Era quei ei in principi de-
screts el muossavia dalla casa cun 32 letgs.
Ingrid Ritter ha denton aunc surpriu da-
pli responsabladad cugl engaschi dils
giuvenils, mo ella ei buca vegnida trum-
pada. Tec a tec ei era igl ulteriur persu-
nal dalla Casa s. Giusep s’endisaus d’ac-
cumpignar ils giuvenils. «All’entschatta
ei quei buca stau schi sempel. Tuts han
buca la habilitad da menar in giuvenil.»
Las tgirunzas schazegian igl accumpi-
gnament d’in giuvenil: «Il giuvenil cum-
pletescha il survetsch dalla tgirunza.
Giuvenil e tgirunza san regalar dapli
temps alla persuna attempada.» La me-
nadra dalla casa d’attempai agl ur da
Cumpadials numna in exempel: «In 
buob ch’ei cheu il tierz onn, meina bu-
gen ils cussadents en sutga da rodas a
spass. Quei fa el a moda humoristica ed
ils cussadents han grond plascher da sia
cumpignia.» Tut ils cussadents sesarvien
e tscherchien il contact culs giuvenils.
«Ellas ein caras ed han temps per nus»,
han duas dunnas detg duront il giug cun
Andrea Lechmann e Jennifer Mognetti.

Ina experientscha
Buca mo ils attempai gaudan la cumpi-
gnia dils giuvenils, era ils giuvenils ein
bugen ensemen culs cussadents dalla Ca-
sa s. Giusep. Las mesjamnas suenter-
miezdi nezegia Jennifer Mognetti per se-
gidar ella caffetaria dalla Casa s. Giusep
e quest’jamna ha la scolara aunc fatg ina
ulteriura experietscha. Ella ha legiu ord
la gasetta per in cussadent ed in di pli tard
ha ella gia legiu avon ad ina gruppa da
varga diesch cussadents: Ingrid Ritter: 
«Il contact culs cussadents madirescha ils
giuvenils, els sesentan impurtont ed els
daventan segirs da sesez.»

reclama

In hotel da luxus daventa casa da tgira ed attempai

Texts per il premi Term Bel 
anc enfin ils 31 d’avust

16avels Dis da litteratura

■ Ils 16avels Dis da litteratura a Do-
mat han lieu dals 10 als 12 da no-
vember. In dals puncts culminants è
la concurrenza litterara Premi Term
Bel. Texts per la concurrenza èn
d’inoltrar enfin la fin d’avust. Quest
onn stat la dunna en il center dals Dis
da litteratura. Sper discussiuns davart
la figura da la dunna en la litteratura
vegnan preschentadas a Domat novas
publicaziuns or dal mund litterar ru-
mantsch. Mo in dals puncts culmi-
nants è franc puspè la concurrenza lit-
terara.

Era quest onn pon ins inoltrar
texts per la concurrenza litterara Pre-
mi Term Bel. Tut ils texts inoltrads
vegnan suttamess anonimamain ad
ina giuria da tschintg persunas (Gian
Beeli, Uorschla Natalia Caprez, Re-
nata Coray, Giovanni Netzer e Clà
Riatsch). Quella evaluescha e selec-
ziunescha maximalmain tschintg texts
che vegnan prelegids durant ils Dis da
litteratura a Domat. Ils texts nomi-
nads vegnan translatads per il public
en rumantsch grischun. Las auturas

ed ils auturs pon dentant era preleger
la versiun en lur idiom. Ina segunda
giuria discuta en public ils texts ed
elegia suenter il text victur. Il premi è
dotà cun ina summa da 3000 francs e
vegn purtà dal Cumin burgais da Do-
mat. Er quest onn vegn surdà il pre-
mi dal public, dotà cun 1000 francs.
Quest premi vegn surdà independen-
tamain da la decisiun da la giuria.

Texts dad auturas ed auturs da
l’annada 1976 e pli giuvnas arrivan
quest onn supplementarmain en la
selecziun per il project «Il Quadern»
da la Giuventetgna Rumantscha e la
Quarta Lingua: in cudesch tudestg –
rumantsch grischun cun litteratura
giuvna da la Rumantschia.

Cundiziuns: Ils texts ston esser
scrits en rumantsch, en furma da pro-
sa, nunpublitgads e d’ina lunghezza
da maximalmain trais paginas (ca.
9000 segns). 

Ils texts èn d’inoltrar enfin 
ils 31 d’avust 2006 a: Silvana Derungs,
Hauptstrasse 117, 1715 Alterswil;
silvana.derungs@gmx.ch

Cudesch da dretg 
grischun er per rumantsch

■ (cc) Dapi plirs onns pon ins consultar en
l’internet il cudesch da dretg grischun per
tudestg e dapi l’onn passà er per talian. La
chanzlia chantunala dal Grischun ha ussa
translatà la collecziun sistematica da leschas
er en rumantsch, ha elavurà tala en furma
digitala e l’ha publitgada en il cudesch da
dretg grischun electronic sut www.gr.ch.

Tut las funcziuns da tschertga cumpro-
vadas da la pagina d’internet d’enfin ussa èn
restadas las medemas ed èn vegnidas adat-
tadas per ils cuntegns rumantschs.

Vus chattais il cudesch da dretg grischun
sin l’internet sut la suandanta adressa:
www.gr.ch>>rumantsch>>nossas publica-
ziuns>>legislaziun>>cudesch da dretg gri-
schun

